
DE 28 DE SETEMBRO DE 2007 

A Sentencia do Tribunal Supremo de 28 de setembro de 2007 desestima 
o recurso de casación interposto pola Sociedade Agraria de Transformación 
471, Clas, contra a Sentencia da Audiencia Nacional de 21 de xullo de 

2000. Sendo a valoración das operacións realizadas pola Sociedade de 
Transformación cos seus socios a principal cuestión discutida. 

En opinión da Sociedade Agraria de Transformación, e por aplicación 
da Disposición Adicional Primeira. Dous da Lei 20/1990 de Réxime Fiscal 
das Cooperativas, neste caso os suministros de leite dos socios á sociedade 
deben valorarse a prezo de mercado. Sen embargo, se fosen os suministros 
da sociedade ós socios teríase que aplicar o valor real das operacións. 

Por outra banda, insiste a recorrente en que neste caso, ademais, non é 

de aplicación o prezo real para valorar as entregas dos socios xa que non 
consta nos estatutos da Sociedade que esta realice servizos ou suministros 
Ós seus socios. 

Sen embargo, e do mesmo xeito que concluíra a Audiencia Nacional, o 
Tribunal Supremo estima que resulta de aplicación o valor real das 
operacións, tendo en conta as seguintes consideracións: 

En primeiro lugar, a normativa aplicable no caso xulgado -exercicio 
1989- non é a Lei 20/1990 de Réxime Fiscal das Cooperativas, senón o 
Decreto 888/1969, de 9 de maio, que aprobou o Estatuto Fiscal das

Cooperativas. Nesta última norma determinábase que os suministros dos 
asociados calcularanse polo seu valor corrente, entendéndose por valor 
corrente o prezo medio de mercado segundo as distintas clases e calidades. 

Defende o Tribunal Supremo que o concepto de prezo medio de 
mercado non é único, debéndose ter en conta as peculiaridades das distintas 
operacións, cos distintos tipos de servizos e produtos. O prezo non é o 
mesmo cando a venta dun ben se fai en pequenas cantidades que cando a 
venta do mesmo ben se fai en grandes cantidades, nin tampouco ten o 
mesmo prezo a venta dun ben a un cliente ocasional que a venta do mesmo 
ben a un cliente habitual. Esas diferencias poden ditaminar a existencia de 
prezos de mercado distintos para un mesmo produto. 

Así, segundo o Tribunal, o litro de leite non pode ter o mesmo prezo 
cando o produtor o vende a unha industria leiteira da zona que cando o 
entrega, na súa condición de socio, a unha sociedade agraria de 
transformación, en réxime de cooperativa, para que esa sociedade agraria 
faga, a súa vez, o tratamento do produto e. o enaxene en beneficio dos seus 

socios. Trátase de dous tipos de mercado radicalmente distintos. O primeiro 
é un mercado aberto a terceiros, sen que os terceiros realicen outra 
actividade a favor do vendedor que a consistente no pago do prezo. O 
segundo é un mercado onde o vendedor non so recibe o prezo polo 
suministro que aporta á Sociedade Agraria de Transformación, senón que 
recibe outro tipo de prestacións ou axudas da cooperativa a prezos 
inferiores ó prezo medio de mercado. 

Polo que, en todo caso, non cabe que cando a Sociedade Agraria de 
Transformación pague ós seus socios un prezo por litro de leite, pretenda 
despois -como a recorrente- desgravarse pola cantidade superior que no 
mercado libre costa ese litro de leite. 

En definitiva, e segundo o Tribunal, o prezo de mercado que, no seu 
caso, habería que aplicar é o prezo pagado pola Sociedade polos 
suministros dos socios á Sociedade; xa que este é o mellor indicativo do 
prezo de mercado existente entre a Sociedade. 

Nesta sentencia chama a atención que, partindo do concepto de valor 
corrente ou prezo medio de mercado, o Tribunal acabe aplicando de feito a 
regra de valoración que contemplou, e contempla, o artigo 15.3 da Lei 
20/1990 de Réxime Fiscal das Cooperativas. De acordo con dita normativa, 
as cooperativas agrarias terán que aplicar a regra do prezo efectivo de 
realización no só nas operacións que a cooperativa realice cos seus socios, 
senón tamén para Os servizos e suministros que os socios realicen 0

entreguen a cooperativa. Resólvense así as dúbidas que algún autor 
plantexara sobre a posibilidade de que este réxime fose de aplicación tamén 
as Sociedades Agrarias de Transformación'. 

' LUQUE MATEO, M.A, Régimen fiscal de la Sociedad Agraria de Transformación, 

Universidad de Almería, Instituto de Estudios Almerienses, Almería, 1999, páx. 69.


